
Аннотация: в статье рассматриваются вопросы организации проектной 

деятельности на уроках родного языка в школах с родным (нерусским) языком 

обучения. Указаны роль и значение проектных методов в обучении чувашскому 

языку, конкретизированы некоторые особенности обучения. Используя 

материалы упражнений учебника 5 класса продемонстрирована возможность 

организации проектной деятельности по конкретной теме «Чувашская 

национальная одежда». 

Аннотаци: Статьяра чăваш шкулĕсенче тăван чĕлхе урокĕсенче проект 

мелĕпе ĕçлес ыйтăва хускатнă. Проект мелĕн вĕрентÿ ĕçĕнчи вырăнĕпе 

пĕлтерĕшне палăртнă, унăн хăш-пĕр уйрăмлăхĕсем çинче тĕплĕнрех чарăнаса 

тăнă. 5-мӗш класс учебникӗнчи хăнăхтару материалĕ çине таянса «Чӑваш 

халӑх тумӗ» проект ĕçне мĕнлерех йĕркелесе ирттерме май пуррине кăтартса 

панă. 

Тĕп сăмахсем: проект мелĕ, проектсен классификацийĕ, тĕпчевçĕсем, 

чăваш тумĕ. 

Пурнӑç пӗр чарӑнми малалла шӑвать. Вӗрентӱпе воспитани парас ӗç те пӗр 

вырӑнта тӑмасть, хӑйӗн умне ҫӗнӗрен те çӗнӗ задачӑсем кӑларса тӑратать. Паян-

хи шкулӑн хастар, ӗҫлӗхлӗ, пурнӑçпа пӗр тан утма тата ӗҫре ыттисемпе ӑмӑртӑва 

хутшӑнма пултаракан ҫынна вӗрентсе кӑларма тивет. Çавна шута илсе вӗренте-

кенсем хӑйсен пӗлӗвне ӱстерсех пыма тӑрӑшаççӗ: уроксенче тӗрлӗ меслетпе та-

та мелпе усӑ кураççӗ, информаципе коммуникаци технологийӗсене алла илеççӗ. 

Юлашки вӑхӑтра шкул практикинче тӑтӑшах проект мелӗпе усӑ курма 

пуҫларӗҫ. 

Проект мелӗ – ачасен кӑсӑкланӑвне, вӑй-хӑватне кура хӑйсене валли ӗҫ 

суйласа илме ирӗк паракан, ҫӗнӗ пӗлӱ илес туртӑм вӑратакан, вӗсем хальччен 

илнӗ тӗрлӗ хӑнӑхӑва вырӑнлӑ усӑ курма вӗрентекен мел. Вӑл вӗренекенсене 

пӗлӱ ҫав тери пӗлтерӗшлӗ пулнине курма, хӑйсен умне лартнӑ тӗллеве 

пурнӑҫлама май парать. Ачасем кирлӗ материала шырама вӗренсе çитеççӗ, 

вӗсен тавра курӑмӗ те чылай анлӑланать. 

Проект мелӗн уйрӑмлӑхӗсем. Проект вӑл – пӗр-пӗр ачан е ушкӑнӑн ӗçӗ. 

Ӑна хатӗрленӗ май кашни ачан активлӑхӗпе хастарлӑхӗ, пуçарулӑхӗ, ушкӑнпа 

ӗçлеме пултарни, тавра курӑмӗ аталанать. Çак мелпе чӑваш чӗлхи урокӗсенче 

тӗрлӗ ӱсӗмри ачасемпе ӗçлеме пулать. 

Тӑван чӗлхе урокӗсенче проект хатӗрленин тӗп тӗллевӗ – палӑртнӑ темӑпа 

килӗшӱллӗ тӗрлӗ хушма литературӑпа усӑ курса ӗçлеме вӗрентесси, çавна май 

ачасен пӗлӗвне тарӑнлатасси, хӑй пуçтарнӑ материалпа усӑ курса çынсен умӗнче 

тухса калаçма, доклад тума, ыйтусене хурав пама, кӗскен е туллин ӑнлантарса 

пама, калас шухӑша çынсем патне илсе çитерме хӑнӑхтарасси, хаçат кӑларма, 

буклет тума вӗрентесси. Çавӑн пекех тӑван чӗлхен грамматика уйрӑмлӑхӗсене 

курма, танлаштарма вӗрентнипе пӗрлех, тӗрлӗ халӑх чӗлхипе танлаштарса пӗр 

пеклӗхсемпе уйрӑмлӑхсене шыраса тупма, ӗлӗкхипе хальхи уйрӑмлӑхсене 

палӑртма, сӑмахӑн шалти пӗлтерӗшне, çак сӑмахпа çыхӑннӑ халӑхӑн кун-çул 

йӗркине, унӑн историне курма пулӑшасси. 

Тӑван ене юратас, унӑн пуянлӑхне упрас туйӑма вӑйлатас, унпа мухтанма, 

чӗлхе илемлӗхӗсене курма вӗрентес тӗллевпе чӑваш чӗлхи урокӗсенче хатӗр-

ленӗ кашни проектрах фольклор элеменчӗсемпе усӑ курни вырӑнлӑ. Ачасем 

проект темине кура, ӑна хӱтӗленӗ чухне чӑваш халӑхӗн историйӗпе, йӑли-

йӗркипе, сӑмахлӑхӗпе туллин усӑ курма пултараççӗ, ыттисене те паллаштараççӗ. 

Вӗренекенсене хӑйсене ваттисен сӑмахӗнчен, тупмалли юмахсемпе юрӑ-

сӑвӑсенчен, илемлӗ литературӑри илнӗ текстсенчен палӑртнӑ ыйтупа çыхӑннӑ 

материала шыраттарни, танлаштарса пӗтӗмлетӱсем тутарни вӗренекеншӗн пи-

тех те пӗлтерӗшлӗ. 

Тӑван чӗлхе урокӗсенче проекта çакӑн пек ӗçсемпе хӱтӗлеме пулать: хаçат 

е буклет кӑларса, реферат çырса, конференцинче тухса калаçса, чӑваш тумӗ е ӗç 

хатӗрне ӑсталаса, спектакль лартса, урокра усӑ курмалли справочник хатӗрлесе, 

мультимедиллӗ презентаци кӑтартса, паллӑ çынсемпе тӗл пулу е курав йӗркеле-

се, чӑваш халӑх уявӗ ирттерсе, клип, видеоролик туса, наука статйи çырса 

т.ыт.те. 

Проект мелӗпе ӗçлессин лайӑх енӗсем:  

1) вӗренекенсем проект вӗçӗнче хӑйсем туса хатӗрленӗ япалана е ӗçе ку-

раççӗ;  

2) кашни ачан пултарулӑхне уçса пама, класри лидера тупса палӑртма, 

ӗçлӗх туйӑмне аталантарма пулӑшать; 

3) пулас профессие суйласа илме пулӑшать, мӗншӗн тесен проект хатӗр-

ленӗ чухне вӗренекен хӑй мӗн тума пултарни, хӑйӗн пӗлӗвне ӑçта усӑ курасси 

çинчен шухӑшлама тытӑнать;  

4) тема суйласа илнӗ чухне ачан психофизиологи тата тавра курӑм, пӗлӱ 

аталанӑвӗсене шута илмелле: вӑйлӑрах ачана – йывӑртараххи, вӑтаммине – 

ансатраххи;  

5) проектра пуçтарнӑ пӗлӱпе вӗренекен ытти предметсене алла илнӗ чухне 

те, кулленхи пурнӑçра та усӑ курма пултарать; 

6) вӗренӱре ку мелпе усӑ курни ачана хӑй тӗллӗн аталанма, пӗлӱ шайне 

ӱстерме пулӑшать [1, с. 155]. 

Проектсен классификацийӗ: 

Вӗренӱ дисциплинине тата предмет содержанине кура проектсене ҫакӑн 

пек тӗссем ҫине уйӑрнине курма пулать: 

1. Пӗр предмет шайӗнче иртекен (монопредметлӑ) проект: пӗр предмет 

шайӗнче иртет. 

2. Тӗрлӗ предмета çыхӑнтарса йӗркеленӗ проект (межпредметлӑ): темиҫе 

предметри темӑсем пӗрлешни. 

3. Шкул программинчен тухса ӗçлеме хистекен проект (надпредметлӑ): 

шкул программине кӗмен ҫыхӑнусен никӗсӗ ҫинче пурнӑҫланать. 

Проектсене пурнӑҫлассин вӑхӑтне кура:  

1) мини-проектсем (пӗр урок хушши пыраҫҫӗ);  

2) кӗске вӑхӑт хушши пыракан проектсем (темиҫе урок хушши пыраҫҫӗ);  

3) эрнелӗх проектсем;  

4) вӑрӑм вӑхӑт хушши пыракан проектсем (ҫулталӑк хушши пыма пулта-

раҫҫӗ) [4]. 

Хутшӑнакансен шутне кура:  

1) коллектив пурнӑçлакан проект (коллективлӑ);  

2) пӗччен пурнӑçлакан проект (индивидуаллӑ);  

3) пӗчӗк ушкӑн пурнӑҫлакан проект. 

Вӗренекенсен тӗп ӗҫӗ-хӗлне кура: 

1. Информациллӗ проект – вӑл пӗр-пӗр объект, пулӑм пирки пӗлӱ пухса 

ӑна тӗпчесе, тишкерсе, пӗтӗмлетсе итлекенсем патне ҫитерес тӗллевлӗ. Кун пек 

чух çак тĕп ыйтусем çине витĕм туса ĕçлемелле:  

1) актуаллӑхӗ;  

2) материала тупас меслетсем (литература ҫӑлкуҫӗсем, СМИ, даннӑйсен 

бази, вӗсен шутӗнче электронлисем те, интервью, анкетировани, «мозговая ата-

ка» ирттерни);  

3) информаципе ӗҫлесси (анализ, танлаштару, шайлаштару, аргументлӑ 

пӗтӗмлетӱ);  

4) результат (статья, реферат, доклад, презентаци). 

2. Тӗпчев проекчӗ – пур хутшӑнакансене те ӗçӗн тытӑмне лайӑх шухӑшласа 

тума, тӗлевсене палӑртма, проект актуаллӑхӗпе социаллӑ пӗлтерӗшне, тӗрлӗ 

меслетпе, мелпе усӑ курма (вӗсен шутӗнче эксперемент, опыт мелӗсем, резуль-

татсене пухса тишкерсе пӗтӗмлетни те) ыйтать. Ҫав вӑхӑтрах хальхи наука 

меслечӗсемпе усӑ кураҫҫӗ: лаборатори эксперименчӗ, моделировани, социаллӑ 

опрос т.ыт.те. 

3. Тӗллевлӗ хӑнӑху проекчӗ (практико-ориентированный) – ытти тӗссенчен 

проекта хутшӑнакансем ӗçе пурнаçланӑ май мӗн патне килсе тухмаллине, ӗç ре-

зультачӗ мӗнлерех пулмаллине, тӗллеве пурнӑçлама мӗн-мӗн кирлине, камӑн 

мӗн тумаллине тӱрех палӑртнипе уйрӑлса тӑрать. Ҫакӑн йышши проект чӑн 

малтанах ачасен интересӗ çине таянса пымалла. Ӗҫ-хӗлӗн ҫитӗнӗвӗсен 

тӗслӗхӗсем: тӗрлӗ тӗслӗ памяткӑсем, алгоритмсем, словарьсем, схемӑсем т. ыт. 

те. 

4. Творчествӑллӑ проект – палӑртнӑ тӗллеве пурнӑçланӑ чух ӗçе май пур 

таран ирӗклӗ тата йӑлана кӗмен мелсемпе усӑ курса йӗркелени. Вӗсен шутӗнче 

альманахсем, театрализаци, видеофильмсем, ӱнер хатӗрӗсем т. ыт. те пулма 

пултараҫҫӗ. 

5. Рольсемпе çыхӑннӑ проект (ролевой) – хутшӑнакансем проектӑн 

уйрӑмлӑхӗсене тата содержанине кура хӑйсем валли ятарлӑ рольсем суйлаҫҫӗ. 

Вӗсен шутӗнче тӗрлӗ социаллӑ тата ӗҫлӗхлӗ хутшӑнура тӑракан литература 

сӑнарӗсем е шутласа кӑларнӑ геройсем пулма пултараҫҫӗ. Ҫакӑн пек проектсен 

результачӗ е пуҫламӑшӗнчех, е вӗҫӗнче ҫеҫ палӑрма пултарать. 

Тата ҫакна каласа хӑвармалла: ку е вӑл проект тӗсне суйласа илесси 

ҫамрӑксен кӑсӑкланӑвӗсемпе ыйтӑвӗсенчен те килет. Тӗслӗхрен, V-VI классенче 

пӗр-пӗринпе хутшӑнӑва кӗрес туртӑм пысӑк пулнине кура вӗренекенсем хӑйсене 

вӑйӑллӑ проектсенче аван кӑтартма пултараҫҫӗ. VII-VIII классенчи вӗренекен-

сем хӑнӑху-тӗллевлӗ проектсемпе ӗҫлеме кӑмӑллаҫҫӗ – вӗсен шкулта илнӗ 

хӑнӑхусем ӑна ӑнӑҫлӑ пурнӑҫлама май параҫҫӗ. Аслӑраххисем, IX-X классенче 

вӗренекенсем, тӗпчев проекчӗсемпе ӗҫлеме пултараҫҫӗ – вӗсен теори 

шухӑшлавӗ аванрах аталаннӑ тата вӗсен тӗпчев ӗҫӗсем патне туртӑм та пур. V-X 

классенче вӗренекенсенчен чылайӑшӗ творчествӑллӑ проектсене хаваспах 

пурнӑҫлама хатӗр. 

Ӑнӑҫлӑ проект ӗҫӗ-хӗлӗн правилисем:  

1) ушкӑнра ертӱҫӗ ҫук, ушкӑнра пурте пӗр тан;  

2) ушкӑнсем пӗр-пӗринпе ӑмӑртӑва хутшӑнмаҫҫӗ;  

3) ушкӑнри кашни вӗренекен пӗр-пӗринпе хутшӑнӑва кӗме, проект ӗҫне 

пӗрле пурнӑҫлама хирӗç пулмалла мар;  

4) кашниех харпӑр хӑйӗн çирӗп кӑмӑлне туйса илмелле;  

5) кашниех хӑйӗн хастарлӑхне кӑтартмалла, пӗрле туса пымалли ӗҫе 

хутшӑнмалла; 

6) пурнӑҫлакан проект ӗҫӗн пулас результачӗшӗн ушкӑнри кашниех яваплӑ 

пулнине туймалла [4]. 

V класра вӗрентӱ ӗçне проект мелӗ çине таянса йӗркелесси. Тӑван чӗлхене 

вӗрентнӗ чухне вӑл е ку меле тӗппипе тишкерсе вӗренӱ юхӑмне пӗтӗмӗшле 

кӗртсе пыма пулать. Вӗрентекенсем пӗр-пӗр е темиçе технологи элеменчӗсене 

пӗрлештерсе усӑ курма пултараççӗ. Тӗрлӗ мелпе усӑ курса пӑхнӑ хыççӑн çеç 

вӗрентекен вӑл тухӑçлӑ, вырӑнлӑ пулни çинчен калама пултарать. Проект мелӗ 

тӑван чӗлхе урокӗсенче усӑ курма тухӑçлӑ пулнине тӗрлӗ класра хатӗрленсе 

хӱтӗленӗ проектсем те çирӗплетсе параççӗ. 

Тӗслӗхрен, V класс ачисем лексика ыйтӑвӗсемпе ӗçленӗ чух «Кивелнӗ 

сӑмахсем» темӑна пӑхса тухаççӗ. Ку тема ачасемшӗн те, вӗрентекеншӗн те 

кӑсӑклӑ тема. Аваллӑхӗпе вӑл хӑйӗн патнелле туртать, тӗпчеме хистет. Ку тема 

çине таянса вӗрентекен чӗлхен тӗрлӗ ыйтӑвне хускатма, тӗрлӗ ыйтупа ачасене 

проект ӗçне кӗртсе яма, явӑçтарма пултарать [1, с. 155−156]. 

5-мӗш класс учебникӗнче çакӑн пек хӑнӑхтару панӑ: «62-мӗш хӑн.: Чӑваш 

хӗрарӑмӗн тумӗ çинчен презентаци тӑвӑр, тантӑшсем умӗнче тухса калаçма 

хатӗрленӗр» [3, с. 25]. 

Эпир çак хӑнӑхтару çине таянса «Чӑваш халӑх тумӗ» проект ӗçне мӗнлерех 

йӗркелеме май пуррине кӑтартса хӑварасшӑн. Ку ыйтупа йӗркеленӗ ачасен про-

ект пӗтӗмлетӗвӗ, результачӗ: мультимедиллӗ презентаци хатӗрлесе тантӑшӗсем 

умӗнче тухса калаçасси. 

Проект темисем çакнашкал пулма пултараççӗ: 

1. «Анат енчи чӑвашсен тумӗ»:  

1) «Анат енчи чӑваш хӗрарӑмӗн тумӗ»;  

2) «Анат енчи чӑваш арçыннин тумӗ»;  

3) «Анат енчи чӑваш халӑх тумӗ: пуçа тӑхӑнмаллисем»;  

4) «Анат енчи чӑваш халӑх тумӗ: урана тӑхӑнмаллисем»;  

5) «Анат енчи чӑваш хӗрарӑмӗн капӑрлӑхӗсем»;  

6) «Анат енчи чӑвашсен йӑла-йӗрке тумӗ». 

2. «Тури енчи чӑвашсен тумӗ»:  

1) «Тури енчи чӑваш хӗрарӑмӗн тумӗ»;  

2) «Тури енчи чӑваш арçыннин тумӗ»;  

3) «Тури енчи чӑваш халӑх тумӗ: пуçа тӑхӑнмаллисем»;  

4) «Тури енчи чӑваш халӑх тумӗ: урана тӑхӑнмаллисем»;  

5) «Тури енчи чӑваш хӗрарӑмӗн капӑрлӑхӗсем»;  

6) «Тури енчи чӑвашсен йӑла-йӗрке тумӗ». 

Чи малтан ачасемпе пуринпе те пӗрле темӑн актуаллӑхне сӱтсе явни, тӗл-

левне тата проектӑн задачисене палӑртни, тӗпчев меслечӗсене кӑтартса хӑварни, 

усӑ курмалли литературӑпа пӗтӗмӗшле паллаштарни, проект çул-йӗрне палӑрт-

ни пулса пымалла. 

Ачасем ку проекта пурнӑçланӑ чух 5 ушкӑна пайланса ӗçлеме пултараççӗ: 

1. «Тӗпчевçӗсем» − ку ушкӑнри ачасем анат енчи чӑвашсен тумне 

пӗтӗмӗшле уçса парассипе ӗçлеççӗ. 

2. «Шыравçӑсем» − ку ушкӑнри ачасем тури енчи чӑвашсен тумне 

пӗтӗмӗшле уçса парассипе ӗçлеççӗ. 

3. «Ӱкерӱçӗсем» − ку ушкӑнри ачасем авалхи чӑваш тумне хут çине сӑрӑпа 

ӱкерсе шкул выставкине кӑларса тӑратассипе ӗçлеççӗ. 

4. «Пуç ватмӑш ӑстисем» − ку ушкӑнри ачасем чӑваш тумӗпе çыхӑннӑ 

кроссворд е викторина туса хатӗрлессипе ӗçлеççӗ. 

5. «Шухӑшлавçӑсем» − ку ушкӑнри ачасем «Чӑваш халӑх тумӗн пуласлӑхӗ 

пур-ши?» темӑпа эссе çыраççӗ. 

Проект ячӗ: «Анат енчи чӑваш хӗрарӑмӗн капӑрлӑхӗсем». 

Проект тӗллевӗ: ачасене тӑван халӑх культурине, тӑван чӗлхене хисеплеме 

вӗрентесси; вӗсен пуплев культурине аталантарасси; ушкӑнпа ӗçлеме тата пӗр-

пӗрин шухӑшне, калаçӑвне итлеме хӑнӑхтарасси; чӑваш чӗлхинчи кивелнӗ 

сӑмахсен уйрӑмлӑхӗсене палӑртасси; чӑваш халӑх тумӗпе паллаштарасси; ин-

формацие тӗрлӗ çӑлкуçсенче шыраса тупма тата кирлине суйласа илме вӗрен-

тесси. 

Проект задачисем:  

1) чӑваш халӑх тумӗ çинчен информаци пухса тишкерме вӗрентесси;  

2) анатри чӑвашсен тумӗ тури чӑвашсен тумӗнчен мӗнпе уйрӑлса тӑнине 

ӑнлантарасси;  

3) капӑрлӑх тӗсӗсене тупса палӑрттарасси;  

4) ачасене Power Point, Microsoft Publisher программӑсемпе усӑ курма 

вӗрентесси;  

5) ачасене хӑйсен шухӑшӗсене çыру тата пуплев урлӑ палӑртма хӑнӑхта-

расси; 

6) ачасен шухӑшлавне, ӑсталӑхне, пултарулӑхне, илемлӗх туйӑмне аталан-

тарасси. 

Проекта хутшӑнакансем: пӗтӗмӗшле пӗлӱ паракан шкулӑн 5-мӗш класс 

ачисем. 

Проект ертӱçи (ертӱçисем): учитель (ачасен ашшӗ-амӑшӗ те пулма пулта-

рать). 

Проектӑн кирлӗлӗхӗ. Хальхи вӑхӑтра эпир тӗрлӗ «капӑрлӑхпа» илемшӗн те, 

модӑран юлас мар тесе те усӑ куратпӑр. Ӗлӗк капӑр япаласен кашнин хӑйӗн пӗл-

терӗшӗ пулнӑ. Вӗсем çын мӗнле ушкӑна кӗнине пӗлтерме пултарнӑ, вӗсем çын-

на усал-тӗселтен тата инкек-синкекрен сыхланӑ. Шӑпах «капӑрлӑх» çын çинчен 

чылай хыпар пӗлтернĕ. Анчах «капӑрлӑхпа» çыхӑннӑ вӑрттӑнлӑхсем нумайӑшӗ 

сыхланса юлман. Çаксене шута илсе ачасене чӑваш халӑх тумӗн уйрӑмлӑхӗсем-

пе паллаштарни тӑван халӑх историне, йӑли-йӗркине тӗпчес туйӑма вӗсенче 

аталантарма майсем туса парать. 

Проект ӗçӗн тапхӑрӗсем: 

1-мӗш тапхӑр – проект ӗçне йӗркелени. 

Темӑна уçса пама пулӑшакан çӑлкуçсене палӑртни (кӗнекесем, ытти тӗп-

чевпе тишкерӱ литератури, интернет-ресурссем). 

2-мӗш тапхӑр – проект ӗçӗн çул-йӗрне палӑртни.  

1. Ачасене ушкӑнсене пайлани. 

Ушкӑн проект темине уçса парас тӗллевпе хатӗрленӗ ӗçсен йӗркине учи-

тельпе сӱтсе явать: 

2. Учителӗн пулӑшу ыйтӑвӗсем: 

‒ Палӑртнӑ темӑпа эсир çителӗклӗ материал тупма пултартӑр-и? Кӗнекес-

емпе, статьясемпе паллашрӑр-и? 

‒ Çак проект ӗçӗнче сире ытларах мӗн кӑсӑклантарать? 

‒ Проблемӑна эсир епле ӑнланатӑр? Ӑна уçса пама пулать-и? 

3. Çӑлкуçсене палӑртас ӗçре пулӑшакан ыйтусем: 

‒ Эсир информаци пуçтармалли мӗнле майсем пӗлетӗр? 

‒ Ку ӗçре сире кам пулӑшма пултарать? 

‒ Кирлӗ информаци мӗнле кӗнекесенче, литература статйисенче пулма 

пултарать? 

4. Ӗçе йӗркелеме пулӑшакан ыйтусем: 

‒ Эсир мӗнле ыйтусемпе харӑс ӗçлеме пултаратӑр? 

‒ Кӗскерех вӑхӑт мӗнле тӗллеве пурнӑçлама кирлӗ? 

‒ Мӗнрен пуçласан аванрах пулӗ? 

3-мӗш тапхӑр – проекта пурнӑçлани:  

1) план тӑрӑх проекта йӗркелени;  

2) пуçтарнӑ информацие тишкерсе чи кирлине палӑртаççӗ, проекта ка-

лаçса татӑлнӑ формӑпа йӗркелеççӗ (презентаци пӗтӗмлетӱ, доклад, видеосю-

жет). 

Ку тапхӑрта учитель ачасем информацие тупма пултарнине, ушкӑнри ача-

сем пурте ӗçе хутшӑннине сӑнаса пымалла. 

Проекта хӱтӗлеме ачасем курӑмлӑ презентаци хатӗрлеççӗ. Пӗтӗмлетӱ 

тӑваççӗ, тухса калаçма хатĕрленеççĕ. 

4-мӗш тапхӑр – проекта хӱтӗлени. 

Хӱтӗлев урокра е конференци урокра иртме пултарать. Çавӑн пекех ӑна 

пултарулӑх каçӗ евӗр ирттерме пулать. Ачасем видеосюжет, слайд-шоу хатӗр-

леççӗ, проекта хӱтӗленӗ май хӑйсен ӗçӗпе паллаштараççӗ. 

Ачасен пӗтӗмлетӗвӗ. Кӗнекесене тӗпченӗ май, чи кирлине палӑртса ачасем 

çакӑн пек шухӑшсем патне килсе тухма пултараççӗ. 

Чӑвашсем мӗн авалтанах шурӑ пиртен çӗленӗ кӗпе тӑхӑннӑ. Унӑн кашни 

пайне пуян тӗрӗсемпе эрешленӗ. Уйрӑмах кӑкӑр умне тӗплӗ тӗрленӗ. Кӗскӗне 

тӗрлӗ эрешпе илемлетнӗ. 

Хушпу тӑррине çаврака тунӑ, ретӗн-ретӗн шӑрçаланӑ. Аялти пайне шул-

трарах укçасемпе илемлетнӗ. Хушпу хыçӗнче вӑрӑм хӱре çирӗпленнӗ, ун çин-

че – шӑрçасем, тенкӗсем. Ваттисем каланӑ тӑрӑх, вӑл хӗрарӑмӑн тачка çивӗтне 

куç ӱкесрен те сыхланӑ. 

Хӗрарӑм тумӗнчи кирлӗ пайсенчен пӗри – саппун. Вӑл илемлӗ кӗпене вара-

ласран сыхланӑ. 

Хӗр пуçӗнчи тухья çар çыннин калпакне аса илтерет. Ӑна йӑлтӑркка 

шӑрçасемпе, кӗмӗл тенкӗсемпе – нухратсемпе (хальхи вӑхӑтра усӑ курман 

укçасемпе) илемлетнӗ. 

Масмак – çамка çине çыхмалли тум пайӗ. Вӑл тури чӑвашсенче çеç тӗл 

пулма пултарнӑ. 

Хӑйне евӗр сӑн кӗртекен пай – тевет, ӑна сулахай хул пуççи урлӑ çакнӑ. 

Пуян тевет пур хӗрарӑмӑн та пулман, çак капӑрлӑха ытларах туйсенче тӑхӑннӑ. 

Чӑваш арçынӗсем, çавӑн пекех тури чӑваш хӗрарӑмӗсемпе хӗрӗсем çулла 

çиелтен шупӑра – шурӑ пиртен çӗленӗ плащ е халат евӗр тума – йӱле ярса 

çӱренӗ. 

Кӗркунне тата çуркунне чӑвашсем пурте сӑхман – аçлӑк хурса çӗленӗ паль-

то евӗр тум – тӑхӑнса çӱренӗ. Унӑн çухи те пулнӑ, сӑхмана пилӗк таран тӱме-

ленӗ. т. ыт. те. 

Çапла вара, проект технологийӗ, пирӗн шутпа, тӑван чӗлхе урокӗсенче усӑ 

курма вырӑнлӑ, шырав-тӗпчев формипе ӗçлеме хистекен мелсенчен пӗри. Ку 

меслет вӗренекенсен активлӑ тата пассивлӑ сӑмах йышне ӱстерме те пулӑшать, 

ушкӑнпа пӗр тӗллев патне тухма, палӑртнӑ тӗллеве пӗрле пурнӑçлама, ĕçе 

шухăшласа тума вĕрентет, ӑна пурнӑçа кӗртме хӑнӑхтарса пырать. Çав вӑхӑтрах 

вӗрентекенпе вӗренекен пӗр-пӗрне пулӑшса пырса палӑртнӑ тӗллеве 

пурнӑçлаççӗ. Ачасене хӑйсене тӗрлӗ информаци шыраттарни, тӗрлӗрен ӗçсем 

пурнӑçлаттарни вӗсене тӗпчев ӗçне явӑçтарать, шухӑшлавне çивӗчлетет, тавра-

курӑмне анлӑлатать. 

